
Teologjie Algjebriche’

SERGIO CECOTTI*

Ristret. In chest articul e ven presentade la evoluzion dal rapuart jenfri ché ati-
vitat inteletual che par tradizion o clamin “sience” e ché altre che, simpri par tra-
dizion, o clamin “religjon”. Une cuistion che e somee vé disvilups straordenariis,
imprevedibii fin za pdc timp; tal sens che religjon e sience moderne — impen di
divaricasi — a somein vé contats profonts, soreposizions e coincidencis che nis-
sun al varés spietat. Ancje se la zone grise la che sience e religjon si confodin e je
ancjemo viodude — di dutis dos lis bandis — tant che un teritori abitat di eretics.

Peraulis claf. Relativitat gjeneral, teorie cuantistiche, teorie de informazion, en-
tropie, creazion, paradis, resurezion.

1. Introduzion. Tachin dal pont di viste tradizional — chel de epistemo-
logjie “stabilide” — su la cuistion dal rapuart jenfri religjon e sience. Al &
une vore sempli¢. La sience e a il compit (o 'ambizion) di rispuindi do-
me a une specifiche adune di domandis — lis cuistions sientifichis, apont.
Lis domandis che no son in ché adune no puedin jessi ponudis a la sien-
ce; a son domandis no-sientifichis, metafisichis, inlegjitimis. Lis doman-
dis “sientifichis” a son chés che a puedin jessi sotponudis a verifiche spe-
rimental — o midr ancjemo a falsificazion sperimental — o chés che a pue-
din jessi formuladis in tiermins operatifs, al ven a stai midiant ativitats
concretis in laboratori.

In chest contest positivist, lis domandis sul stamp “Diu esistial?”, “Isal
unic?”, “Parcé esistial il mont?”, “Cui lu aial creit?”, “Cemit isal stit

credt?”, “Cudl isal il destin ultin?”, “Esistie l'anime?”, “Ise imortil?”, “I
muarts tornarano a resuri?” a son nainis metafisichis, che no puedin jessi
frontadis de sience. No dome parce che no esist une rispueste “sientifi-
che” a chestis domandis. No, chestis domandis a son #o-sientifichis intun
sens une vore plui intrinsic e radical: no puedin nancje jessi formuladis in
tiermins sientifics (al ven stai intal lengac¢ de sience). La sience 7o pues
feveld di chescj cantins, tant mancul daur une significance razional o une
esplicazion logjiche.

Dungje il pinsir epistemologjic “tradizional” al met une division nete
jenfri cuistions sientifichis e cuistions “religjosis”, o plui in gjeneral “me-
tafisichis”. Il pont al & un poc contraditori par vie che la locuzion “do-
mandis che a puedin jessi sotponudis a verifiche/falsificazion sperimentil”
e je une definizion vierte, che no pues jessi specificade une volte par sim-
pri, ma e dipent dal stat des cognossincis sientifichis e tecnologjichis (de
capacitat di fa esperiments avancats) — in ultime instance, e dipent pro-
pit de teorie “acetade” timp par timp. Par consecuence, in vie di logjiche
no podin escludi che une domande che vué e je considerade “metafisi-
che” o “teologjiche” ca di cincuante agns e puedi sei viodude come une
legjitime domande sientifiche parcé che tal jenfritimp la sience e je
avancade fin a cjapa dentri dal so domini di analisi (empiriche e/o teori-
che) ancje chés cuistions.

O viodarin dafr trat che alc dal gjenar al sta dassen intravignint. Le-
voluzion storiche de fisiche e des siencis de informazion e je za rivade a
lambf il ream dai grancj problemis metafisics su I'univiers, la s6 signifi-
cance, i siei destins ultins, e vie indenant. Restant a la tradizion sientifi-
che, al ¢ interessant nota che — cun dute cheste enfasi su la separazion
jenfri sience e religjon — i doi plui grangj fisics de storie, Newton e Ein-
stein, a son stits un grum interessats e inmagats des cuistions religjosis,
e lis an viodudis — massime Newton — no come un hobby ma tant che
parts de 16r vore sientifiche. Newton al scrivé un tratat “sientific” su la
interpretazion de Apocalis, cirint di dedusi il futiir detaiat dal mont dal
test profetic midiant une cjadene di resonaments logjics modelats su chei
de gjeometrie sintetiche (assioms, lemis, teoremis, e vie indenant).

Dut cas, tal secul decimnovesim e te plui part dal secul vincjesim, la
esperience “pratiche” dai sienziats, e in particolar dai fisics, e somea con-
firma lis proibizions di principi de epistemologjie, tal sens che nissun dai

imprescj e dai metodis metits dongje dai fisics tal cors dal disvilup sto-
ric de 16r dissipline al podeve jessi doprat par rispuindi, o fronta, do-
mandis e argoments che tradizionalmentri o definin “religjos”, “metafi-
sics”, o “filosofics”. Anzit, a I'inizi dal vincjesim secul la nassite de teorie
de relativitat e de mecaniche cuantistiche e rinfuarci I'idee che a esistin
domandis inlegjitimis pe sience; domandis che no an di jessi ponudis a
pene di imbrucjasi in contradizions logjichis inriducibilis. Lis gnovis teo-
riis a contignivin principiis fondamentai che a slargjavin une vore la liste
des domandis “di no fa”, e che a sclarivin la nature des contradizions che
chestis domandis a compuartavin. Par esempli, il “Principi di Indeter-
minazion” di Heisenberg al dis che no si pues fa tal stes moment do-
mandis precisis su la posizion e su la velocitat di une partesele elementar
(o di cualsisei sisteme cuantistic). Par consecuence, tai ultims doi secui il
domini de teologjie e chel de fisiche no son stats dome disseparats in li-
nee di principi, a son stats disseparats ancje inte pratiche cuotidiane e so-
redut intal lengag. In efiets i doi monts a parevin slontanasi simpri di plui,
man a man che la rapresentazion sientifiche de realtit e deventave plui
precise e complete, comprimint il spazi de superstizion e de speculazion
filosofiche.

O podin formula il nestri pont in maniere plui direte e radical: no do-
me no si saveve cemit rispuindi “sientifichementri” a lis grandis do-
mandis teologjichis; il gntf formalisim sientific al rindeve simpri plui im-
pussibil formuld domandis “metafisichis” in forme “sientifiche”. La
proibizion di fa ciertis domandis e jere deventade une impussibilitat /z7-
guistiche di metilis dongje. Cheste situazion si modifica, par parados,
propit cul grues disvilup des dés teoriis de relativitat e de fisiche cuanti-
stiche. Dds teoriis unzversils tal sens che ducj i fenomenis fisics (e dutis
lis teoriis che ju descrivin) a an di jessi in acuardi cui principis gjenerai
de relativitat e de fisiche cuantistiche — cu la consecuence che i formali-
sims relativistic e cuantistic a specifichin “la forme” obleade di ogni teo-
rie pussibile, dant cuarp al “lenga¢ universal” di ogni pussibile sience
che e smiri a jessi dassen fondamental.

2. Dimension relativistiche e cuantistiche dal mont. Par spiegasi o vin

di fa un pas indadr, une picule digression preliminar. O ricuardin I'idee
fondamental de Relativitit Gjeneral di Einstein, al ven a stai il “Principi

di Ecuivalence”. La Relativitat Gjeneral e viil descrivi la fisiche dal cjamp
gravitazional; une fisiche che no pues jessi coretementri descrite de vie-
re teorie de gravitazion universal di Newton par vie che cheste ultime no
je compatibil cul “Principi di Relativitat” o, par jessi plui concrets, no je
compatibil cu lis proprietats sperimentalmentri verificadis de lis (o des
ondis eletromagnetichis). La gravitazion e a une carateristiche universal:
doi cuarps cualsisedin che a si movin intun cjamp gravitazional a seguis-
sin la stesse traietorie a la midiesime velocitat (a condizion che a vedin la
stesse condizion inizial). L'idee dal “Principi di Ecuivalence” e je une
estension dal “Principi di Inerzie”; chest ultin al prescrif che, in assence
di fuarcis, doi cuarps cualsisedin a seguissin la stesse traietorie — retilinie
e a velocitit avudl — (simpri se a an la stesse condizion inizial). In presin-
ce di cjamp gravitazional, (a paritat di condizion inizial) lis traietoriis a
restin lis midiesimis par ducj i cuarps 7za si incurvin. Chest pleasi uni-
versal des traietoriis al ¢ interpretat cul fat che al & il spazi a jessi curvat,
no lis traietoriis che a continuin a jessi “dretis” compatibilmentri cu la
curvadure dal spazi. In efiets un al a di considera un spazi a cuatri di-
mensions (zontant il timp a lis tré consuetis); e je la gjeometrie dal spazi-
timp a jessi curvade. Zonta la cuarte dimension, 7/ timzp, al & necessari par
descrivi in cheste suaze di gjeometrie curve ancje la acelerazion (la varia-
zion de velocitat) dovude al cjamp gravitazional e par rindi cont di dutis
lis condizions inizials pussibilis. Cun dute la unificazion dal timp e dal
spazi intune gjeometrie uniche, il timp e il spazi a continuin a vé pro-
prietats diviersis e chest al compuarte che la gjeometrie dal spazi-timp e
je Minkowskeane, al ven a stai la metriche no je positive ma e a segna-
dure (-, +, +, +) — il mancul al corispuint, plui o0 mancul, a la dimension
“timp”.

Il pont fondamental di tigni a ments al & che cu la Teorie de Relati-
vitat (gjeneral) la gjeometrie dal spazi-timp e cesse di jessi un dat a prio-
ri, une sorte di senari inmutabil 1a che a intravegnin i fenomenis fisics,
ma e devente alc di dinamic, di mutevul, che al gambie, si plee e si invu-
luce in consecuence dai fenomenis fisics che a intravegnin dentri dal spa-
zi-timp stes. In efiets, lis ecuazions dal cjamp gravitazional (ecuazions di
Einstein) a pein la curvature dal spazi-timp (al ven a stai la s6 struture
gjeometriche local) a la distribuzion di materie e a lis sds interazions
(cjamps di fuarce, pressions). Chest al & necessari se la curvadure dal

spazi-timp e a di corispuindi a lis fuarcis gravitazionals (di maree) che o co-
gnossin, che a son gjeneradis de presince di masse (viot la le¢ di Newton).

Ma tornin al disvilup storic des teoriis e des ideis. La Relativitat Gje-
neral e puarta a la Cosmologjie Relativistiche — il ram de fisiche che e stu-
die ’evoluzion dal univiers tal so complés, intant di dute la s6 storie. Le-
voluzion dal univiers al significhe I'evoluzion de gjeometrie dal spazi-
timp. Stant che la gjeometrie e gambie, I'univiers al pues espandisi o in-
scrichignisi, invulu¢asi o davuelzisi. Lesperiment nus mostre che, ore di
cumo, 'univiers al € in espansion (lis distancis jenfri lis galassis a incres-
sin, parcé che I'univiers si inglonfe). La fisiche cuantistiche e puarta a la
teorie des parteselis e des interazions (o fuarcis) fondamentals, ven a stai
a la Teorie Cuantistiche dai Cjamps. 1l grant salt al & la cuantizazion di
chel particolar cjamp che al ¢ il cjamp gravitazional — ven a stai la cuan-
tizazion de stesse Relativitat Gjeneral. O vin za dit che il mont real nol ¢
dome “relativistic”, ven a stai basat suntun spazi-timp curvat, ma al &
ancje cuantistic. Ore, cuantiza la gravitazion al viil di cuantiza la gjeome-
trie dal spazi e dal timp. Stant che cuantiza al vil di introdusi inte dina-
miche une sorte di Principi di Indeterminazion, chest al compuarte che
— a nivel fondamental — ancje la gjeometrie dal spazi-timp e a une sorte
di indeterminazion. Une indeterminazion che n6é no viodin parcé che o
cjalin il spazi su distancis grandononis rispiet a la scjale natural de gravi-
tazion, 10’ cm. Ma a distancis plui piculis, il timp e il spazi a son cuan-
tizats — ven a stai indeterminats. Il spazi-timp a chestis distancis si com-
puarte come une sorte di sbrume fofe (foanz).

II problem di cuantiza la gravitazion, ven a stai la gjeometrie, al & un
problem tecnic dificilon, tant che nol & ancjemo risolt in mit dal dut so-
disfasint. Si trate di cjata fGir une teorie matematichementri consistente
che e tegni dentri sei la gravitazion sei la mecaniche cuantistiche. Lis uni-
chis teoriis che a somein riva a fa un tant cence introdusi contradizions
a son teoriis une vore sofisticadis e “meraculosis” (teoriis di superstrin-
ghe, teorie-M, ...), teoriis che a an aspiets une vore specifics e no
spietats. Rispiet a chestis teoriis o dis dome une robe. La coerence mate-
matiche jenfri gravitazion e cuantizazion e je une sorte di ecuilibri im-
pussibil. Se, par meracul, chest ecuilibri al esist intune dade teorie, ogni
plui picule variazion di cheste teorie e creve I’ecuilibri e o tornin a vé in-
consistencis no riparabilis. Duncje lis teoriis consistentis a son rigjidis,

ducj i detais a an di incjastrasi intune maniere infinitementri precise. No
podin zonta nancje un ez, parcé che ogni modifiche e puarte al disastri
logjic. In particolar no podin zonta nuie che al puedi interagji cul cjamp
gravitazional. Ma il Principi di Ecuivalence al dis che dutis lis formis di
energjie (e di materie) a interagjissin ze stesse maniere cu la gravitazion.
Par consecuence, intune teorie cuantistiche gravitazional 7o sz pues zontd
nuie — duncje se par meracul o cjatassin dassen une tal teorie cheste e
vares di descrivi za dut. La teorie consistente e conten — e duncje indi
proviot esistence — di dutis lis formis di materie e di energjie pussibile.
Par cheste proprietat, chestis teoriis a son clamadis Theories of
Everything (Teoriis di Ogni Robe). L'idee e je che a esistin pocjis teoriis
consistentis di cheste fate. Salacor une sole. Se chest al fos vér o poda-
ressin cognossi la Teorie dal Dut par vie esclusivementri logjiche, cirint
dome la coerence matematiche de formulazion. E chest al sarés — pe epi-
stemologjie “tradizional” fondade sul esperiment — un procedi perfete-
mentri “metafisic”; un argoment ontologjic simil a chel classic di Sant
Anselm in teologjie!

Cumo la sorprese cuale ise? (In part za presinte fin dai prins studis di
cosmologjie relativistiche dai agns vingj). Lis ecuazions di chestis teoriis
a an soluzions che a somein rispuindi a lis Grandis Cuistions Metafisi-
chis: la creazion dal univiers dal nuie, il so sens “ultin”, e vie indenant.
Chestis soluzions a son, intun cierts sens, gjenerichis — ven a stai che cua-
s dutis lis soluzions a an chestis carateristichis. Par esempli cuasz dutis lis
soluzions des ecuazions di Einstein a rapresentin un univiers che nol ¢
simpri esist(it, ma che I'incuintri al nas (o, se o preferis, al ven credt) a un
ciert instant — la cussi clamade teorie dal Bzg Bang, che e je une teorie gje-
neriche tal sens che o vin dit. O podin conti un anedot: Einstein nol vo-
leve soluzions di cheste fate te s6 teorie e duncje al zonta un altri term a
lis sds ecuazions, la costante cosmologjiche, par elimina lis soluzions cun
univiers che a nassin dal nuie. Ma ’esperiment al mostre che chest term
in plui nol esist — lis ecuazions justis a son chés origjnals che a an il Big
Bang come consecuence cuasi inevitabil.

3. Nassite de Teologjie Algjebriche. Il pont fondamental pal nestri di-

scors al € che cun la cosmologjie relativiste la cuistion de creazion dal
univiers e deventa une domande sientifichementri legjitime. Zontant la

cuantizazion la robe e cjape un savor ancjemo plui teologjic. A chest
pont o soi in stat di spiega la significance dal titul misterids di chest plait:
Teologjie Algjebriche. L'esempli dal Bzg Bang al mostre cemit che cui-
stions tradizionalmentri tignudis par “teologjichis”, cuistions che no po-
devin jessi formuladis tal lengac sientific, e duncje no podevin jessi for-
muladis 7z tiermins di ecuazions, cun grande sorprese di ducj a imparin
spontaneamentri tes soluzions des ecuazions fondamentals de fisiche,
ancje se (come Einstein) si fas di dut par tignilis fir de teorie. In struc:
cualchidune des grandis cuistions teologjichis ¢ 4 une formulazion in
tiermins di ecuazions, ven a stai ¢ 4 une formulazion algjebriche.

Cheste formulazion e je ce che jo o clami “Teologjie Algjebriche”.
Cun chest, pal moment, no intint rivendica nuie su la profonditat o la ve-
retat des ecuazions midiesimis, ni su la serietat des 16r presuntis implica-
zions teologjichis. Dome cjapa at de formulabilitat in se stesse. O podin
cjacara in tiermins algjebrics di cuistions di “teologjie” ancje se ce che o
disin al pues jessi fals, stupit o eretic. Nol & un problem, il fat di di mo-
nadis al pues capita ancje a chei che a cjacarin di chestis nainis intun len-
ga¢ “natural”. Al & normal che se une domande e je formulabile, cual-
chidun la formule. E di fat plusors di 16r a an speculat su chescj cantins,
cun risultats une vore stranis, in particolar il contigniit “eretic” di un li-
bri dal titul une vore stimolant The Physics of Immortality: Modern co-
smology, God and the Resurrection of the Dead (La fisiche de imortalitat.
Diu, la cosmologjie e la resurezion dai muarts) dal fisic inglés Frank Tipler.
Cuant che o ai let chest libri, lu ai fat tant che divertiment — cuasi come se
a fossin stadis barzaletis. Mi soi smaraveat tal viodi che I'autér al frontave
cuistions come la esistence di Diu, o la resurezion dai muarts a la fin dai
timps, tant che problemis fisics doprant tecnichis (e ecuazions) standard
inte pratiche dal fisic contemporani, cuntune formal coretece professional
intai argoments. O cjatavi divertente 'idee che cuistions “teologjichis” su-
tilis a fossin tratadis tal stil dai studis curints di fisiche teoriche, ancje se no
ai pensat che i argoments a fossin dassen probatoriis—sientifics — ni che il
libri al ves une serietat o une reputazion sientifiche. In font, ancje il grant
Newton al veve tratat la religjon tal lengag¢ de sience dal so timp, crodint
di fa previsions ciertis sul futir dal mont. Ma nissun al metares il so Tratdt
su [’Apocalis inte liste dai libris sientifics seris, anzit il fat che lu a scrit e
ven considerade une magle te vite di Newton.

O restai sorprindit cuant che o viodei che il libri di Tipler su la fisi-
che de resurezion dai muart al jere citat tant che libri sientific seri — an-
zit tant che un dai fondaments plui profonts de sience dal di di vué — dal
famos fisic David Deutsch, il pari dal computer (e dal calcul) cuantistic,
un dai massims esperts di simulazion de realtat, e di sience de informa-
zion. Ancje Paul Davies al cite Tipler cun rispiet. Duncje si pues viodi
che la mé malfidance intai resonaments di Tipler no je condividude di
dugj i fisics.

Cumo che o ai esplicat il sens dal titul, o cir di fronta il teme. Prime
di 13 indenant cu lis sugjestions teologjichis o scuen fa cualchi altre di-
gression sul disvilup e la nature de fisiche moderne, massime tes sos tin-
dincis di ponte. Tré a son i disvilups sientifics che a stan a la fonde dai
argoments di Tipler e che, probabilmentri, a son i plui dongje des cui-
stions “metafisichis”:

1) la cosmologjie cuantistiche, in particolar la version cuantistiche dal
Big Bang (funzion d’onde dal “vueit” di Hartle-Hawking) e lis sos
pussibilis variantis;

2) il rapuart jenfri gravitazion cuantizade e teorie de informazion;

3) la teorie de informazion stesse, ven a stai I'universalitat de computa-
zion e duncje 'ecuivalence tra ce che o clamin “real” e ce che o
clamin “virtual”.

4. La cosmologjie cuantistiche. O vin za dit che a esistin soluzions des
ecuazions di Einstein che a descrivin univiers che si espandin (e il nestri
al ¢ un di chescj). Ricostruint la storie passade dal univiers, lant indatr
tal timp o vin un univiers simpri plui picul fin a ridusisi a un pont (il pont
dal Big Bang). L'univers ridusiit a un pont al & singolar e nol a sens aplica
lis legs fisichis cognossudis par studia la fisiche di chel pont — ven a stai
par studia l'istant de creazion dal mont. Par fortune chest al & vér dome
a nivel classic. A nivel cuantistic, al esist un principi di indeterminazion
pe gjeometrie pa la cual i ponts “precis” de gjeometrie ordenarie no esi-
stin ma a son rimplacats di entitats mancul limpiis. Duncje la singolaritat
e ven eliminade, e nd o podin studia la fisiche dal istant de “creazion” —
ancje se ché fisiche e je deventade un probleme di fisiche cuantistiche
estreme, e duncje tecnichementri plui complicat. In efiets, il probleme
cuantistic nol & chel diaul (o midr, si pense che nol sei chel diaul) che si

podarés crodi. Un meracul standard de teorie cuantistiche al mostre che
par calcola la funzion d’onde () si pues sostitui la strane (e maldefini-
de) gjeometrie Minkowsekeane cun ché ordenarie (metriche positive).
La dinamiche de “creazion dal mont” e devente une cuistion di gjeome-
trie ordenarie (cuantizade!).

La Figure 1 e mostre la funzion d’onde (clamade di Hartle-Hawking):
e je la sume su dutis lis formis des “scudielis” cun or fissat. y(y) e cori-
spuint a la condizion al contdr plui obvie — 'unic 6r al ¢ chel specificat
de 3-gjeometrie fissade y. Obvie dal pont di viste cuantistic, ma cuntune
interpretazion fuartone: la figure e rapresente la creazion dal univiers dal
nute. Un proces che al somee evident tal formalisim, une necessitat logji-
che plui che un meracul. O vin risolt un dai plui grancj misteris teologjics
— la creazion dal mont — completementri a gratis.

A chest pont o podin confronta la fisiche de creazion cu la teologjie
cristiane de creazion. La teologjie cristiane de creazion e diferis di ché di
altris culturis parcé che, pai cristians, la creazion no intraven #a/ timp ma
e intraven cz/ timp. Sant Agostin, inte sos Confessions, al conte di un che
i veve fat la domande: “Ce fasevial Diu prime di crea il mont?”. Sant
Agostin i rispuint: “Al creave I'infier, par buta dentri ducj chei che a va-
ressin fat la domande ‘ce fasevial Diu prime di crea il mont?’”. Parce che
ancje il timp al & stat creat di Diu, e prime de creazion il timp nol esiste-
ve. Pensa che al esisti un prime, al ¢ dinea la creazion divine dal timp, e
chest al & un pecjat mortal e duncje a pensalu si va tal infier. La funzion

L6r al rapresente I'u-

— niviers (avs 11 spazl)
un dt “timp” —I'6r al
¢ une 3-gjeometrie
fissade y

\’ “creazion dal univiers”

La some e je su dutis lis 4-gjeometriis
che su I'ér si ridusin e 3-gjeometrie

dade y

Figure 1. La funzion d’onde di Hartle-Hawking.

d’onde e dis esatementri la stesse robe: il timp nol € une robe dissepara-
de dal univiers, ma anzit al & unificat intune gjeometrie cuadridimen-
sional, e il timp al & creat adun cul univiers (chest al & un fat acetat di
ducj i sienziats, indipendentementri di Tipler).

Par completa la comparazion cun Sant Agostin al coventarés un “in-
fier” eternal par butai dentri chei che a disin masse stupidagjinis — ven a
stai ereszzs. Un infier al comparis intal scheme/interpretazion di Tipler
ma cjacara dal infier e/o dal paradis al vil di fevelad no de origjin dal
mont, ma dal so destin ultin, di cemiit che 'univiers e la umanitat a sa-
ran ae fin dai timps, anzit a la fin dal timp. In teologjie il destin final al &
il probleme dai Novissims: nzuart, judizi, infier e paradis.

Pe cosmologjie cuantistiche cjacara de fisiche de “fin dai timps” nol &
— in linie di principi — lafé plui dificil di cjacara de “origjin dai timps”.
Une funzion d’onde che e descrif la “fin dai timps” e je, par esempli, —
banalmentri — ché dual de funzion di Hartre-Hawking. Se y(y) e descrif
la funzion d’onde de creazion, P(y') e descrif la fin dal timp, 1a che y! e
je la 3-gjeometrie otignude di y invertintii 'orientazion. In tiermins di
“scudielis”: o vin “scudielis cul ¢l par aiar”. Chest, in linie di principi,
al rispuindares a ogni domande sui Novissims. Simpri che — obviementri
—la funzion d’onde dal fut(ir dal nestri univers, dal univers la che si cjatin
a vivi, e fos dassen la funzion d’onde di Hartre-Hawking.

Dal gno pont di viste, cheste funzion e someares ché plui “natural”
(ché selezionade dal “resor di Occam” stant che no domande ipotesis
adizionals). Ma la funzion di Hartre-Hawking “future” no somee conti-
gni une “teologjie” particolarmentri interessant. Chest par vie che, pro-
babilmentri, intun univiers cussi “sempli¢” /a vite — se mai e fos pussibi-
le — si distudares ad un stadi primitif de storie dal univiers. Cence une
umanitat — o une forme di vite inteligjente — la “teologjie” dai “ultins
timps” e piert significance (almancul dal pont di viste des formis di vite
inteligjentis).

Al & par chest che Tipler al introdds une altre funzion d’onde “futu-
re” dal univiers, definide di une condizion al contor (final) divierse di
ché “minimal” di Hartre-Hawking. Cheste condizion e je ce che Tipler
al clame teorie dal “Pont Omeghe” (doprant un tiermin di Teilhard de
Chardin) — fondade sul “Principi Antropic Fuart”. Chest principi al dis
che lis le¢s de nature a an di vé une struture tal di permeti 'aparizion di

formis di vite inteligjente. In efiets Tipler al domande alc di plui, ven a
stai che la vite inteligiente e puedi continud a vivi e a disvilupést fin a la
“fin dai timps”. E je une ipotesi une vore fuarte dal pont di viste fisic (e
matematic), consideradis lis condizions estremis (di temperadure, pres-
sion, e vie indenant) che la cosmologjie relativistiche e proviot pai “tim-
ps ultins”. Ma bisugne visasi che cheste ipotesi e a une grande tradizion:
e je za stade formulade di grangj fisics (tra i plui grancj di dutis lis etis)
tant che Dirac e Dyson (ducj i doi premis Nobel).

Dut cas la funzion d’onde e je definide di une cualchi figure parele a
ché de Figure 1. Tipler al costruis cualchi “strane/maraveose” conse-
cuence teologjiche de figure corispondente a la funzion d’onde dal Pont
Omeghe. Intun ciert sens, te figure a imparin sei Diu Pari che il Spirt
Sant, e la figure e dimostrares che a son “dés Personis ma un sél Diu”, ri-
solvint cussi 'analic binari dal parados/misteri de teologjie cristiane di
un unic Diu in tré Personis distintis. Il cas ternari nol ¢ risolt: Tipler nol
cjate il Fi tal so scheme (ancje se no si capis parcé no). Par incidit, che-
st (se al fos coret) al sistemares une volte par simpri la cuistion dal f7/zo-
que che e a dividit catolics e ortodos par passe cinccent agns, tal sens di
conferma il Credo oriental.

Par me la funzion d’onde di univiers dal “pont Omeghe” W, ¢ je I'a-
spiet plui debil di dute la “teologjie” di Tipler. E je clare la s6 carateri-
zazion in tiermins di gjeometrie classiche (e di gjeometrie de causalitat
temporal), ma no la s6 formulazion cuantistiche/euclidee (che, dut cas,
e je ché essenzial). Pi di mancul, se o fasin 'ipotesi che une funzion d’on-
de avual e esisti pardabon, e e sedi matematichementri coerent, e — sore-
dut — che e corispuindi a la condizion al contor dal #nestrs univiers redl,
dentri W, o podaressin lei la rispueste a dutis lis cuistions teologjichis
“canonichis” leadis a la “fin dai timps e de storie”. Par esempli, se al esi-
st o plr no l'infier, pluitost che il paradis — o se i muarts a tornaran a re-
surl — o cemt che e sara la vite dai muarts une volte tornats a vivi.

Ma par lei dutis chestis robis, la condizion al contér dal Pont Ome-
ghe no baste: a coventin imprescj interpretatifs leats a la teorie de infor-
mazion e de realtat virtual. In particolar, al covente defini i tiermins “pa-
radis”, “infier”, “muart”, “resurezion”, e vie indenant, in maniere che a
puedin jessi codificats — almancul in linie di principi — dentri di une fun-
zion d’onde W, che al & un obiet matematic, ancje se “universal”, che al

descrif une gjeometrie (cuantizade) adun cu la materie di une cualchi
teorie dal dut.

5. Gravitazion cuantizade e informazion. Chest al introds il secont in-
gredient di ogni “teologjie algjebriche” che e vueli di alc di rimarc: 2/
leam jenfri informazion e gravitazion (cuantizade). Il leam al ¢ profont,
come che si viot de fisiche des Busis Neris — ven a stai la situazion estre-
me dal cjamp gravitazional. Une Buse Nere e je une gjeometrie spazi-
temporal curvade cuntun orizont dai events, ven a stii che e esist une
regjon dal spazi (la Buse) e ni l(is, ni materie, #: informazion a puedin
salta far di lenti 1a; la superficie che e conten la Buse Nere — e costituis
il limit a la nestre pussibilitat di viodi e di cognossi, par chest e ven cla-
made orizont dai events. L.a Buse Nere e a une entropie avual di A/4, un
cuart de aree dal so orizont dai events. (Plui grande e je la Buse Nere, plui
grande e je 'informazion “pierdude” dentri de Buse — I’entropie e misu-
re cheste pierdite di informazion). Lentropie e je, in chest cas, une pro-
prietat de gjeometrie dal spazi-timp. Lentropie e je sei un concet gravi-
tazional, sei un concet termodinamic, sei un concet di teorie de infor-
mazion. I tré concets no son dome compagns, e je I'entitat che e je la stes-
se tai tré cas. De entropie si pues stima la cuantitat di informazion che e
pues sta intun volum dat dal spazi-timp (limit di Bekestein). In parti-
colar, tal Pont Omeghe (se al esist) si ingrumarés une cuantitat infinide
di informazion, la informazion produsude dal univiers intant di dute la 56
storie — stant che Tipler al identifiche il Pont Omeghe cun Diu, cheste

concentrazion informative e corispuint a (e e dimostre) la “omnisience”
di Diu.

6. Emulazion al computer e resurezion. Il tier¢ e ultin ingredient e je la
teorie de emulazion des machinis calcoladoriis (teorie dai algoritmis, teo-
rie des machinis universals di Tiring, e vie indenant). Cheste teorie (adun
cu la analisi dal limit di Beckstein) e permet di introdusi I'idee che une
persone (om o femine) e je un cas particolar di “machine calcoladorie a
stats finits” (il curviel al sares [’hardware, la ment/anime il software), che
— datir de teorie gjeneral — e pues jessi esatementri emulade di une ma-
chine calcoladorie suficientementri potente, e in particolar di une cualsz-
sei machine di Turing universal. Stant che, in linie di principi, la persone

“fisiche” no je distinguibil de s6 emulazion al computer — une emulazion
future di une persone muarte e sarés — almancul tal sens de teorie de
informazion — une resurezion a ducy i efiets. Chest aspiet al ¢ confermat
ancje di Deutch. Il leam gravitazion-informazion al ven doprat di Tipler
par fa viodi che la gjeometrie dal Pont Omeghe e corispuint — dal 1as de
informazion — a une machine di Turing universal che duncje e pues
emula dutis lis machinis a stats finits — e duncje e pues resuri lis personis
(tal sens precedent).

7. Conclusions. I tré ingredients a an une fonde avonde resonevul (cu la
ecezion, seont me, de fisiche de funzion d’onde dal Pont Omeghe, e cun
dute une schirie di detais impuartants che a lassin avonde perples). Pi di
mancul la teorie tal so complés personalmentri no mi conving par nuie,
ancje parce che e somee dimostra masse e jessi dal dut artificiose. Dut
cas, par da la misure de ambizion de opare di Tipler, o citi la vierzidure
dal libri: “Chest libri al descrif la teorie dal Pont Omeghe: la teorie fisi-
che e sperimentabil di un Diu omnipresint, omnisient, e omnipotent, che
intune zornade dal fut(ir lontan al fasara resurl ognidun di no a la vite
eterne intune dimore che par ogni aspiet rilevant al ¢ il paradis de tradi-
zion ebraiche-cristiane. I sengui tiermins de teorie — metipen i concéts di
‘omnipresince’, ‘omnisience’, ‘omnipotence’, ‘cuarp (spiritual) resurit’,
‘paradis’ — a saran presentats tant che principis de fisiche pure. In chest
libri jo no fas mai apel a la rivelazion; mi apeli, impen, ai risultats con-
crets de sience moderne, e a la reson dal letor. O descrivarai il mecani-
sim fisic de resurezion universal. O mostrarai cun estreme precision
cemit che la fisiche e consintis la resurezion a la vite eterne di ducj chei
che a son viviits, che a vivin o che a vivaran. O mostrarai ancje parce che,
intal fut(r lontan, cheste facoltat di resuri — permetude de fisiche con-
temporanie — e esistara pardabon e parce che e sara dassen doprade. A
cui che al a pierdiit une persone amade e a cui che al a pore de muart la
fisiche moderne e dis: “Stait contents, voaltris e 16r o tornarés a vivi. [...]
o presentarai une reson plausibil [...] par crodi che il Pont Omeghe nus
fasara realmentri resuri e nus dara la vite eterne. E cheste reson si rids,
al ¢ di rimarca, a une dimostrazion che nus vignara dade la vite eterne
parce che al & facil che il Pont Omeghe nus ami! La cause prime de vite
eterne de umanitat te teorie dal Pont Omeghe e je esatementri la stesse

cause prime de tradizion ebraiche-cristiane-islamiche: 'amor altruistic di
Diu [...]. Ognidun di nd al tornara a vivi intun gntf cil e intune gnove
tiere”.

Afermazions fuartis, masse fuartis pai miei guscj. Al & un program di
ricercje “sientifiche” dassen ambiziés. Dut cas il libri di Tipler, te s6
esagjerazion, al dimostre I'assunt che aromai si pues “formula” cuistions
“teologjichis” intal lengac curint de sience (de fisiche teoriche) e ancje in
tiermins algjebrics — 0 mi6r di ecuazions — come che si pues viodi des 142
pagjinis di formulis matematichis che a sierin il libri di Tipler.

11 fat che, par gno cont, la teorie e lasse une vore ce desidera, e che no
mi somee di podéle defini “sientifiche” intal sens che jo e (o pensi) la
pluritat dai fisics a dan a cheste peraule, nol modifiche il fat de “formu-
labilitat” formal des cuisitions. In font “poni” une domande al ¢ ben di-
farent di “rispuindi” a une domande. Ma se une domande no pues jessi
ponude, a fortiori no pues vé une rispueste. Duncje alc di gnif al ¢ in-
travigniit. Al podares jessi dome un fat formal-lenghistic, nominalist,
algjebric — ma la cosmologjie cuantistiche de creazion dal mont, e je das-
sen ben stabilide come fat sientific. La prevision de radiazion di font a 3
grats Kelvin e je stade sperimentalmentri verificade (e i verificadors a an
par chest cjapat il premi Nobel). Duncje almancul la “teologjie dal pas-
sat”, la “teologjie dai prins timps”, e je une gjenuine “teologjie algjebri-
che” che e conten elements reai di esplicazion dai fats.

Sul rest no cjapi posizion, e o confermi dutis lis perplessitats che o ai
za ditis. Anzit la mé convinzion e je che tancj dai argoments di Tipler no
sedin par nuie valits e che tantis sos interpretazions a son sfuarcadis.

